НИЙСЛЭЛИЙН ЭРХ ЗҮЙН БАЙДЛЫН ТУХАЙ ХУУЛИЙН 
ШИНЭЧИЛСЭН НАЙРУУЛГЫН ТӨСЛИЙН ТУХАЙ
ТАНИЛЦУУЛГА


Монгол Улсын Нийслэл Улаанбаатар хот нь 380 жилийн түүхтэй бөгөөд Улсын Их Хурлаас анх 1994 онд Нийслэлийн эрх зүйн байдлын тухай хуулийг батлан гаргасан. Өнөөгийн байдлаар нийслэл хот, түүний удирдлагад эрх, үүрэг болгон хэм хэмжээ тогтоосон 130 гаруй хууль хүчин төгөлдөр үйлчилж байгаагаас өдөр тутмын үйл ажиллагааг 20 гаруй хуулиар зохицуулж байна.

Нийслэлийн эрх зүйн байдлын тухай хууль батлагдсанаас хойшхи 26 жилийн хугацаанд нийслэл хотын үйл ажиллагаа бүхий л салбарт байнга өргөжин хөгжиж ирсэн.

Нийслэл нь 1995 онд 9 дүүрэг, 117 хороотой байсан бол 2020 онд хорооны тоо 173 хороотой болж, 609.9 мянган хүн амтай байсан Улаанбаатар хот одоо 1.444.700 гаруй болсон нь Монгол Улсын нийт хүн амын 45.3 хувь юм. Нийслэлд нийт 126.421 аж ахуйн нэгж, байгууллага бүртгэлтэй байгаа нь улсын хэмжээнд бүртгэлтэй байгаа аж ахуйн нэгж, байгууллагын 74.3 хувь болж байна. 2018 онд Нийслэлийн дотоодын нийт бүтээгдэхүүний хэмжээ 21.404.4 тэрбум төгрөгт хүрсэн нь үндэсний дотоодын нийт бүтээгдэхүүний[footnoteRef:1] 66.25 хувьтай тэнцэж байна.  [1: Үндэсний дотоодын нийт бүтээгдэхүүний хэмжээ 32.307.32 тэрбум төгрөг байна.] 


Улаанбаатар хотын хүн амын хэт өсөлт нь хот байгуулалт, төлөвлөлт, байгаль орчин, экологийн аюулгүй байдалд сөргөөр нөлөөлж, төлөвлөлтгүй суурьшил бий болох, замын хөдөлгөөний түгжрэл үүсэх, хүн амын эрүүл мэнд, нийгмийн халамж, үйлчилгээний салбар доголдох зэргээр эдийн засаг, нийгмийн бүх талын харилцаанд хүндрэл учруулах болсон тул төрөөс оновчтой бодлого боловсруулж, хэрэгжүүлэх шаардлагатай байна.

Нөгөө талаас, 1994 онд батлагдсан Нийслэлийн эрх зүйн байдлын тухай хуулийн зүйл, заалт цаг хугацааны явцад зохицуулалтын чадвараа алдах, хуулиар зайлшгүй зохицуулах шаардлагатай нийгмийн зарим харилцааг үүсэж эрх зүйн хийдлийг бий болгож байна. 

Иймд дээр дурдсан үндэслэл, шаардлагыг харгалзан Нийслэлийн эрх зүйн байдлын тухай хуулийн шинэчилсэн найруулгын төслийг боловсруулан танилцуулж байна. 

Нийслэлийн эрх зүйн байдлын тухай хуулийн шинэчилсэн найруулгын төсөл нь 10 бүлэг, 36 зүйлтэй бөгөөд төсөлд зарчмын шинжтэй дараахь өөрчлөлтийг тусгалаа. Үүнд: 

	1.Нийслэлийн санхүүгийн чадавхийг бэхжүүлэх, эдийн засгийн хувьд бие даасан шийдвэр гаргах, тулгамдаж буй асуудлаа эдийн засгийн аргаар буюу хураамж, төлбөр тогтоох замаар шийдвэрлэх боломж бүрдүүлэх зорилгоор дараах зохицуулалтыг тусгасан:
	
-Нийслэл нь худалдаа, үйлчилгээ, авто зогсоол, аялал жуулчлал, амралтын газар, сүм, хийд, оршуулгын үйл ажиллагаа эрхэлсний болон хотын бүсчлэл, нийтийн эзэмшлийн талбай ашиглалтын төлбөр байна;

	-Нийслэлийн төсвийн орлогыг зөвхөн хуульд заасан нийслэлийн чиг үүргийг хэрэгжүүлэхэд зарцуулна;

	-Нийслэлийн хэт төвлөрлийг сааруулж, олон төвт хот байгуулах, дагуул хотуудыг хөгжүүлэх үйл ажиллагааг төрөөс татварын бодлогоор зохицуулах боломжийг бүрдүүлсэн;

	-Нийслэл нь өөрийн өмчид үндэслэн стратегийн ач холбогдолтой хөгжлийн төсөл, хөтөлбөрийг санхүүжүүлэх зорилгоор үнэт цаас гаргаж, зээл авч болно гэх мэт.

	2. Нийслэл хотын амьдралыг зохицуулсан, иргэддээ чиглэсэн, нийтийн эрх ашигт нийцсэн, иргэдийн эрүүл, аюулгүй, тав тухтай оршин суух орчныг бүрдүүлэх үүднээс хуульд заасан асуудлын хүрээнд нийслэл хот дүрэмтэй байх зохицуулалтыг бий болгосон.

3.Нийслэлийн хөгжилд оршин суугчдын оролцоог нэмэгдүүлэх, үүрэг, хариуцлагыг тодорхой болгох, нийслэлийн нутгийн захиргааны байгууллагууд оршин суугчдад тулгуурласан үйл ажиллагаа явуулах боломж нэмэгдүүлэх зорилгоор хуулийн төсөлд нийслэлийн оршин суугч иргэн, хуулийн этгээдийн эрх, үүргийг тодорхой болгосон.

-нийслэлийн оршин суугч нь орчноо тохижуулах, нийслэлийн тулгамдсан асуудлыг шийдвэрлэхэд хувь нэмэр оруулсны төлөө урамшуулал хүртэх, эрүүл аюулгүй орчин, дэд бүтцийн үйлчилгээгээр хангагдах;

-иргэд зөвхөн хотын хөгжлийн ерөнхий төлөвлөгөөнд тусгагдсан бүсэд суурьшин амьдрах, орчноо тохижуулах, хуульд заасан хураамж, төлбөр төлөх зэрэг үүрэгтэй байх;

-нийслэлийн нутаг дэвсгэрт төлөвлөлтгүй газар суурьшил үүсгэх болон суурьших, зөвшөөрөлгүйгээр газар эзэмших, ашиглах, барилга угсралтын ажил явуулах, бусдын орц, гарцыг хаах, зөвшөөрөгдөөгүй бүсэд мал аж ахуй эрхлэх, нийслэлийн усны сан бүхий газар, усны эх үүсвэрийн онцгой болон энгийн хамгаалалтын, эрүүл ахуйн бүс, ус хангамжийн эх үүсвэрийн тэжээгдлийн мужид ашигт малтмал хайх, олборлох зэрэг үйл ажиллагаа явуулахыг хориглох; 

-үүргээ биелүүлээгүй, хориглосон үйл ажиллагаа явуулсан тохиолдолд хуульд заасан хариуцлага хүлээлгэх.
 
4.Нийслэл, дүүрэг, хорооны эрх зүйн байдлыг тодорхойлсон. Тухайлбал:

-дүүрэг дагуул хотын статустай байх;
-хороо өөрийн төсөвтэй байх;
-Улаанбаатар хотын Захирагчийн Ажлын албаны чиг үүргийг тодорхойлсон гэх мэт.

5.Эдийн засгийн өсөлтийг дэмжих, аж ахуйн үйл ажиллагаа эрхлэх нөхцөл, боломжийг сайжруулах зорилгоор нийслэлийн нутаг дэвсгэрт зарим төрлийн төрийн үйлчилгээг хялбаршуулсан журмаар олгох эрх зүйн зохицуулалтыг тусгалаа. Ингэснээр бизнес эрхлэх эрх зүйн орчин боловсронгуй болж, төрийн үйлчилгээг шуурхай хүргэх боломж нэмэгдэнэ гэж үзэж байна.

6. Нийслэлийн нийтийн эдэлбэрийн газрын хэмжээ, байршил, ашиглалтын журмыг Нийслэлийн иргэдийн Төлөөлөгчдийн Хурал тогтоохоор тусгасан нь иргэдийн эрүүл, аюулгүй, ая тухтай орчинд ажиллаж, амьдрах, амрах боломжийг бүрдүүлж өгнө гэж үзсэн.

	Нийслэлийн эрх зүйн байдлын тухай хуулийн шинэчилсэн найруулгын төсөл нь Монгол Улсын Үндсэн хуулийн үзэл баримтлал, хэм хэмжээнд нийцсэн бөгөөд хуулийн төсөлтэй холбогдуулан Хууль хүчингүй болсонд тооцох тухай, Үл хөдлөх хөрөнгийн албан татварын тухай хуульд нэмэлт оруулах тухай, Аж ахуйн нэгжийн орлогын албан татварын тухай хуульд нэмэлт оруулах тухай, Хувь хүний орлогын албан татварын тухай хуульд нэмэлт оруулах тухай, Төсвийн тухай хуульд нэмэлт, өөрчлөлт оруулах тухай, Татварын ерөнхий хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай, Өрийн удирдлагын тухай хуульд нэмэлт оруулах тухай, Зөрчлийн тухай хуульд нэмэлт оруулах тухай хуулийн төслүүдийг боловсрууллаа.





ЗАСГИЙН ГАЗРЫН ХЭРЭГ ЭРХЛЭХ ГАЗАР



